
UNIVERSITEIT VAN STELLENBOSCH

DIE NAVORSINGSKOMITEE VAN DIE SENAAT EN SY SUBKOMITEES

A.
Funksies van die Navorsingskomitee 

Die funksies van die Navorsingskomitee behels die volgende:

1.
Algemene funksie:


Om die Senaat te adviseer oor sake wat betref navorsing, om sekere sake namens die Senaat af te handel, en om 'n bydrae te lewer tot die bevordering van navorsing aan die Universiteit.

2.
Spesifieke funksies:

a)
Advies aan die Senaat.


Om die Senaat te adviseer oor: 

i)
navorsingsverwante beleidsake; en

ii)
sake wat met die algemene beheerfunksie van die komitee te make het.

b)
Die afhandeling van sake namens die Senaat.

Om namens die Senaat die volgende sake af te handel:

i)
Sake binne die raamwerk van die algemene beleid waaroor die Senaat besluit.

ii)
Sake wat met die algemene funksionering van navorsing aan die Universi​teit te make het (d.w.s. die algemene beheerfunksie). 

c)
Die bevordering van navorsing aan die Universiteit.

i)
Om te verseker dat die belang van navorsing as een van die drie basiese funksies van 'n universiteit erken word en dat op die vlakke van beleid en die uitvoering daarvan aan die Universiteit genoegsaam daarmee rekening gehou word. 

ii)
Om te verseker dat die moontlikhede en geleenthede geskep en in stand gehou word om navorsing aan die Uni​versiteit te bevorder.

iii)
Om te verseker dat voldoende fondse binne die Universiteit, sowel as van buiteliggame, bekom word om die navorsingsaktiwiteite aan die Universiteit doeltreffend te kan ondersteun, sowel nasionaal en internasionaal.
iv)
Om mee te werk om die visie van die Universiteit as navorsingsgedrewe instelling op die gebied van navorsing te bevorder en/of te verseker dat dit bevorder word. 

d)
Om strukture en meganismes te skep om sy funksie in die verband tot uitvoer te kan bring.

e) Om vaste of ad hoc-subkomitees aan te wys om hom te adviseer m.b.t. die uitoefening van sy funksies (of om sekere sake af te handel) en die funksies en magte van sulke subkomitees te bepaal. 

B. Die instelling en bevoegdhede van subkomitees A, B en C

1. Die Senaat het ingevolge A.2 goedgekeur dat die Navorsingskomitee drie subkomitees (ver​teenwoordigend van groter groeperings in die wetenskap, bekend as A (vir die breë geestes- en sosiale wetenskappe), B (vir die breë natuurwetenskappe, agriwetenskappe en ingenieurswese) en C (vir die gesondheidswetenskappe)) aanwys om hom te adviseer t.o.v. sy breë funksies. 

2. Die toekenning van navorsingsfondse vir bepaalde persone en projekte is gedesentraliseer na die subkomitees. (Die Navorsingskomitee vervul nie self die funksie van die toekenning van fondse nie.) Die subkomitees het afhandelings​bevoegdheid m.b.t die toekenning van fondse vir navorsing.

3. Die subkomitees kan fondse toeken volgens uiteenlopende kategorieë en op grond van uiteenlopende oorwegings, mits dit geskied binne die raamwerk van 'n stel riglyne wat deur die Senaat op aanbeveling van die Navorsingskomitee goedgekeur is
. 

4. Die Navorsingsfonds (d.w.s. die bedrag wat uit die sentrale begroting aan die Navorsingskomitee toegeken word) word onder die subkomitees verdeel op die basis van 'n formule waarin die navorsingsuitsette (in terme van gesubsidieerde eenhede), die navorsings M-grade toegeken, asook doktorsgrade toegeken per subkomitee vir `n tydperk van 3 jaar in berekening gebring word.
5. Ongespandeerde fondse aan die einde van die jaarlikse begrotingstermyn is oordraagbaar na die volgende jaar, sonder beperking op die toedeling aan die subkomitee vir die volgende jaar. Die nodige buigsaamheid in die verdeling van navorsingsfondse moet behou word. 

6. Subkomitees het verder die reg om gespesialiseerde, staande komitees in te stel, wat gemagtig word om enige aspek van sy funksies en bevoegdhede soos omskryf, namens hom af te handel, met dien verstande dat:

a)
die samestelling en funksies van sodanige staande komitee telkens aan die Navorsingskomitee rapporteer word; en

b)
die besluite van die staande komitee aan die betrokke Subkomitee gerapporteer word.

C.
Samestelling van die Navorsingskomitee en subkomitees A, B en C

1.
Die Navorsingskomitee word vir termyne van twee jaar soos volg saamgestel:

a)
Die Viserektor ( Navorsing) (ampshalwe) as voorsitter;
b)
Die Viserektor (Gemeenskapsinteraksie en Personeel) of sy/haar sekundes (ampshalwe);

c) Die Viserektor (Onderrig) of sy/haar sekundes (ampshalwe);

d) Die Senior Direkteur: Navorsing en Innovasie 
e) Die Direkteur: Innovasie en Besigheidsontwikkeling

f) Die voorsitters van Subkomitee A, Subkomitee B, Subkomitee C en die Subkomitee vir Sentrale Analitiese Fasiliteite (SAF);

g) Een lid benoem deur Subkomitees A en B onderskeidelik uit die betrokke subkomitee;

h) Drie lede gekies deur die Senaat, met dien verstande dat een lid uit elk van die drie subkomitee-omgewings (A, B en C) verkies word. (Opmerking: Nominasies word vooraf by lede van die Senaat aangevra en die name van genomineerdes wat die nominasie aanvaar, word in die dokumente vir die betrokke vergadering van die Senaat ingesluit.)

i) Die Voorsitter van die Navorsingskomitee het die reg tot koöptering in oorleg met die Navorsingskomitee. 
2.
Subkomitees A, B en C van die Navorsingskomitee word vir termyne van twee jaar soos volg saamgestel:

2.1
Subkomitee A 


(waaronder die Fakulteite Lettere en Sosiale Wetenskappe, Opvoedkunde, Regsgeleerdheid, Teologie, Ekonomiese en Bestuurswetenskappe en Krygskunde ressorteer):

a)
Lede van die subkomitee word deur die betrokke fakulteitsrade verkies nadat die dekaan van elke fakulteit vooraf nominasies uit die fakulteit gevra het.b)
Die betrokke fakulteite en kundigheidsgebiede word proporsioneel soos volg verteenwoordig in Subkomitee A:

Lettere en Sosiale Wetenskappe (4), Ekonomiese en Bestuurswetenskappe (2), Teologie (1), Regsgeleerdheid (1), Opvoedkunde (1) en Krygskunde (1)
c)
Die subkomitee behou die reg tot koöptering.

d) Die Dekaan van die Fakulteit Lettere en Sosiale Wetenskappe is ampshalwe een van die vier verteenwoordigers van die fakulteit op die subkomitee.

e)
Die Senior Direkteur: Navorsing en Innovasie is ampshalwe 'n lid van die subkomitee en kan nie 'n kandidaat vir die voorsitterskap wees nie.

f)
Die subkomitee verkies aan die begin van elke termyn 'n voorsitter en 'n ondervoorsitter uit eie geledere.  Die voorsitter moet verkieslik 'n lid van die Senaat wees.

2.2
Subkomitee B


(waaronder die Fakulteite Natuurwetenskappe, AgriWetenskappe en Ingenieurswese ressorteer):

a)
Name van navorsers in (i) bepaalde kundigheidsgebiede en (ii) volgens 'n bepaalde proporsie (kyk (b)), word op aanbeveling van die navorsingskomitees van die Fakulteite Natuurwetenskappe, Ingenieurswese, AgriWetenskappe aan die onderskeie fakulteitsrade voorgelê vir verkiesing. Lede van die fakulteitsrade kan egter ook persone vir verkiesing benoem ooreenkomstig die proporsies in (b).

b)
Die proporsionele verteenwoordiging moet soos volg daar uitsien: Natuurwetenskappe (4), Ingenieurswese (3), en AgriWetenskappe (3). Minstens een lid uit elke fakulteit moet 'n lid van die Senaat wees.

c)
Die voorsitter van Subkomitee B word verkies deur die lede van die komitee (verkieslik moet die voorsitter 'n lid van die Senaat wees).

d)
Die subkomitee het die reg tot koöptering van lede.

e)
Die Senior Direkteur: Navorsing en Innovasie is ampshalwe lid van die subkomitee en kan nie 'n kandidaat vir die voorsitterskap wees nie.
2.3
Subkomitee C


(waaronder die Fakulteit Gesondheidswetenskappe ressorteer):

a)
Die Dekaan: Gesondheidswetenskappe (ampshalwe) of sy sekundus

b)
Name van navorsers in bepaalde kundigheidsgebiede en volgens bepaalde proporsie word op aanbeveling van die fakulteitskomitee aan die fakulteitsraad voorgelê vir oorweging.

c)
Lede van die fakulteitsraad kan egter ook uit eie geledere persone in die betrokke kundigheidsgebiede benoem.

d)
Die subkomitee het die reg tot koöptering. 

e)
Die Bestuurder: Navorsingskapasiteitsontwikkeling en befondsingsgeleenthede (Tygerberg) is ampshalwe lid van die subkomitee, en kan nie 'n kandidaat vir die voorsitterskap wees nie.

f) Tensy die voorsitter uit die geledere van die subkomitee verkies word, is die Dekaan: Gesondheidswetenskappe ampshalwe voorsitter van die subkomitee. 'n Verkose voorsitter moet verkieslik ook 'n lid van die Senaat wees.

g) Die voorsitter word deur die Fakulteitsraad in oorleg met die Dekaan en Navorsingsubkomitee C aangewys. 
h) Die Senior Direkteur: Navorsing en Innovasie is ampshalwe lid van die subkomitee en kan nie 'n kandidaat vir die voorsitterskap wees nie.
D.
Subkomitee insake Sentrale Analitiese Fasiliteite (SAF)

1. Die Subkomitee insake Sentrale Analitiese Fasiliteite (SAF) oefen, met in agneming van die riglyne wat vir dié doel deur die Senaat
 op aanbeveling van die Navorsingskomitee goedgekeur is, beheer uit oor die benutting van die navorsingstoerusting en die verbandhoudende personeel wat aan die Sentrale Analitiese Fasiliteite toegewys is, en adviseer die Navorsingskomitee insake die beleid en bestuur van die Sentrale Analitiese Fasiliteite van die Universiteit.

2. Die Subkomitee insake SAF word vir termyne van twee jaar soos volg saamgestel:

a) Lede word benoem, in onderlinge oorleg, deur die voorsitters van subkomitees B en C, en die Senior Direkteur: Navorsing en Innovasie. Die volgende persone moet ingesluit word: (i) die US verteenwoordiger op REEP (Regional Expensive Equipment Programme); (ii) 'n verteenwoordiger van die Fakulteit Gesondheidswetenskappe; (iii) 'n verteenwoordiger van die Fakulteit Ingenieurswese; en (iv) die akademiese personeellede wat verantwoordelik is vir die SAF-instrumente.

b) Die Senior Direkteur: Navorsing en Innovasie is ampshalwe lid van die komitee en kan nie 'n kandidaat vir die voorsitterskap van die subkomitee wees nie.

c) Die Direkteur: Sentrale Analitiese Fasiliteite word deur lede van die subkomitee verkies. Die Direkteur: SAF is ampshalwe lid van die subkomitee, maar kan nie ’n kandidaat vir die voorsitterskap van die subkomitee wees nie.
d) Die voorsitter van SAF moet verkieslik `n dekaan wees. 
e) Die name van die persone wat van tyd tot tyd ingevolge a), b) en c) aangewys is, word aan die Navorsingskomitee voorgelê vir bekragtiging.

E.
Waarnemers se bywoning van vergaderings van subkomitees

Subkomitees kan lede vir bepaalde tydperke of vergaderings koöpteer, of kan persone uitnooi om bepaalde vergaderings by te woon (in die geheel of vir bepaalde agendapunte), met die doel om kundigheid tot die komitee toe te voeg, of om kundigheid by persone te ontwikkel.

F.
Rol en funksies van lede van die Navorsingskomitee en sy subkomitees

1.
Van die lede van die Navorsingskomitee en sy subkomitees word verwag om op 'n verantwoordelike wyse mee te werk om die algemene en spesifieke funksies wat deur die Senaat aan hierdie komitees opgedra is, tot uitvoer te bring. 

2.
Nieteenstaande die feit dat die onderskeie lede van die Navorsingskomitee en sy subkomitees benoem kan word met inagneming van, in sommige gevalle, (a) hul lidmaatskap van bepaalde fakulteite, (b) hul kundigheid, (c) hul lidmaatskap van bepaalde komitees, (d) die bekleding van 'n bepaalde amp, of (e) enige kombinasie hiervan, word van die lede van die Navorsingskomitee en sy subkomitees verwag om hul rolle in enige van hierdie komitees te vervul op 'n wyse wat sal verseker dat die algemene en spesifieke funksies, take, verantwoordelikhede en bevoegdhede van die betrokke komitee in die belang van die Universiteit as geheel tot uitvoer gebring kan word. 

-  -  -  -  -  -  -

